
SUN’IY INTELLEKT QO‘LLAB-
QUVVATLOVIDAGI KREDIT 
QARORLARINING MOLIYAVIY SAMARASINI 
KVAZIEKSPERIMENTAL BAHOLASH: 
O‘ZMILLIYBANK MISOLIDA
Mirsoatov Alisher Qudratullayevich
iqtisodiyot fanlari bo‘yicha falsafa doktori (PhD), 
AJ "O‘zbekiston Respublikasi Tashqi iqtisodiy faoliyat Milliy Banki" boshqaruvi raisi
E-mail: AMirsoatov@nbu.uz 

Annotatsiya. Sun’iy intellekt (SI) qo‘llab-quvvatlaydigan kredit qarorlarining moliyaviy samaradorligini 
aniqlash uchun kvazieksperimental baholash dizayni taklif etilib, u “O‘zbekiston Respublikasi Tashqi iqtisodiy 
faoliyat milliy banki” AJ (keyingi o‘rinlarda – O‘zmilliybank, NBU) misolida hisob-kitob asosida sinovdan 
o‘tkazilgan. Tadqiqotning dolzarbligi tizim uchun ahamiyatli banklarda kredit portfelining jadal o‘sishi 
(2019–2026-yillarda bank tizimi bo‘yicha 167,4 trln so‘mdan 604,0 trln so‘mgacha, o‘rtacha yillik 20,1 foiz) 
hamda SI modeli xatolarining ko‘p sonli moliyaviy qarorlarga tezkor tarzda ko‘chib, portfel sifatiga ta’sir 
ko‘rsatishi ehtimoli bilan belgilanadi. Uch rejimli taqqoslash sxemasi ishlab chiqilgan: an’anaviy (SIsiz) qaror; 
SI tavsiyasi va mazmunli inson tasdig‘iga asoslangan qaror; yuqori darajada avtomatlashtirilgan qaror. 
Rejimlar o‘rtasidagi sababiy farqlarni aniqlash uchun ehtimollik balli bo‘yicha moslashtirish (propensity score 
matching) va “farqlar farqi” (difference-in-differences) usullari, shuningdek, bank, mahsulot va vaqt bo‘yicha 
fiksirlangan effektlardan foydalanish taklif etilgan. Moliyaviy samaradorlik kutilayotgan kredit yo‘qotishlari, 
risk qiymati, sof foiz marjasi va iqtisodiy kapital ko‘rsatkichlari orqali baholanadi. NBUning 2026-yil 1-yanvar 
holatiga 105,382 trln so‘mlik kredit portfeli asosida amalga oshirilgan hisob-kitoblarga ko‘ra, pilot portfelning 
10 foizini qamrab oluvchi bazaviy ssenariyda defolt ehtimolining 0,3 foiz punktga shartli pasayishi kutilayotgan 
kredit yo‘qotishlarining 14,23 mlrd so‘mga qisqarishiga hamda jami 18,55 mlrd so‘mlik, ya’ni bank kapitalining 
0,093 foiziga teng moliyaviy samaraga olib kelishi aniqlangan.

Kalit so‘zlar: sun’iy intellekt, kredit qarorlari, kvazieksperiment, farqlar farqi usuli, ehtimollik balli 
bo‘yicha moslashtirish, tizim uchun ahamiyatli bank, O‘zmilliybank, kutilayotgan kredit yo‘qotishlari, moliyaviy 
samaradorlik.

Аннотация. Предложен квазиэкспериментальный дизайн оценки финансовой эффективности 
кредитных решений, принимаемых при поддержке искусственного интеллекта (ИИ), и проведена его 
расчетная апробация на примере АО «Национальный банк внешнеэкономической деятельности 
Республики Узбекистан» (далее – Узнацбанк, NBU). Актуальность исследования обусловлена 
динамичным ростом кредитного портфеля системно значимых банков: в 2019–2026 годах объем 
кредитного портфеля банковской системы увеличился со 167,4 до 604,0 трлн сумов при среднегодовом 
темпе роста 20,1%, тогда как ошибки модели ИИ могут быстро распространяться на значительное 
количество финансовых решений и влиять на качество кредитного портфеля. Разработана трехрежимная 
схема сравнения: традиционное решение без использования ИИ; решение на основе рекомендации 
ИИ с содержательным подтверждением со стороны человека; высокоавтоматизированное решение. 
Для выявления причинно-следственных различий между режимами предложено использовать 
сопоставление по показателю склонности (propensity score matching), метод «разность разностей» 
(difference-in-differences), а также фиксированные эффекты по банку, продукту и времени. Финансовая 
эффективность оценивается посредством ожидаемых кредитных убытков, стоимости риска, чистой 
процентной маржи и экономического капитала. Расчеты, выполненные на основе кредитного портфеля 
NBU объемом 105,382 трлн сумов по состоянию на 1 января 2026 года, показывают, что в базовом 
сценарии, предусматривающем охват 10% пилотного портфеля, условное снижение вероятности 
дефолта на 0,3 процентного пункта приводит к сокращению ожидаемых кредитных убытков на 14,23 

млрд сумов и совокупному финансовому эффекту в размере 18,55 млрд сумов, что соответствует 
0,093% капитала банка.

Ключевые слова: искусственный интеллект, кредитные решения, квазиэксперимент, метод 
«разность разностей», сопоставление по показателю склонности, системно значимый банк, Узнацбанк, 
ожидаемые кредитные убытки, финансовая эффективность.

Abstract. A quasi-experimental design is proposed to evaluate the financial effectiveness of artificial 
intelligence (AI)-supported credit decisions and is calibrated using the National Bank for Foreign Economic 
Activity of the Republic of Uzbekistan (NBU) as an empirical case. The relevance of the study is determined 
by the rapid growth of credit portfolios in systemically important banks: across the banking system, the loan 
portfolio increased from UZS 167.4 trillion to UZS 604.0 trillion in 2019–2026, corresponding to an average 
annual growth rate of 20.1%, while errors in AI models may rapidly propagate across a large number of financial 
decisions and affect portfolio quality. A three-regime comparison framework is developed, comprising traditional 
decisions without AI support, hybrid decisions based on AI recommendations with meaningful human validation, 
and highly automated decisions. To identify causal differences across these regimes, propensity score matching 
and a difference-in-differences approach with bank, product, and time fixed effects are proposed. Financial 
effectiveness is assessed through expected credit losses, cost of risk, net interest margin, and economic 
capital. Calculations based on NBU’s loan portfolio of UZS 105.382 trillion as of 1 January 2026 indicate that, 
under the baseline scenario covering 10% of the pilot portfolio, a conditional 0.3-percentage-point reduction in 
the probability of default results in a UZS 14.23 billion decrease in expected credit losses and a total financial 
effect of UZS 18.55 billion, equivalent to 0.093% of the bank’s capital.

Keywords: artificial intelligence, credit decisions, quasi-experiment, difference-in-differences, propensity 
score matching, systemically important bank, National Bank of Uzbekistan, expected credit losses, financial 
effectiveness.

K I R I S H
Sun’iy intellekt (SI) asosidagi modellar so‘nggi o‘n yillikda bank amaliyotining tarkibiy qismiga aylandi.
Angliya banki va Moliyaviy xulq-atvor nazorati boshqarmasining 2024-yilgi birgalikdagi so‘rovnomasida 

tartibga solinadigan moliya tashkilotlarining 75,0 foizi allaqachon SIdan foydalanayotgani, yana 10,0 foizi esa 
keyingi uch yil ichida uni joriy etishni rejalashtirayotgani aniqlangan edi. Shu bilan birga, qarorlarning 55,0 
foizigina qisman avtomatlashtirilgan bo‘lib, faqat 2,0 foizi to‘liq avtonom tarzda qabul qilingan. Ushbu tafovut – 
texnologik tarqalish sur’ati bilan boshqaruv shaffofligi o‘rtasidagi farq – moliyaviy barqarorlik nuqtayi nazaridan 
alohida e’tiborni talab qiladi.

O‘zbekiston bank tizimi ham o‘xshash sur’atda rivojlanmoqda. 2019-yil 1-yanvardan 2026-yil 1-yanvarga 
qadar bank tizimining kredit portfeli 167,391 trln so‘mdan 604,002 trln so‘mgacha, ya’ni o‘rtacha yillik 
taxminan 20,1 foizga o‘sdi. Shu bilan bir vaqtda muammoli kreditlar ulushi 2020–2021-yillarda pandemiya 
ta’siridan so‘ng 5,0–6,0 foizgacha ko‘tarilib, 2026-yil 1-yanvarga kelib 3,0 foizgacha (18,055 trln so‘m) 
pasaydi. Bunday miqyos va dinamikada defolt ehtimolini baholashdagi kichik tizimli tafovut ham kutilayotgan 
kredit yo‘qotishlari hajmiga sezilarli ta’sir ko‘rsatishi mumkin – bu esa SI asosidagi qarorlarning moliyaviy 
samarasini ilmiy asoslangan usulda baholash zaruratini kuchaytiradi.

Masalaning mohiyati shundaki, ochiq bank statistikasi har bir alohida qarorning qanday rejimda – 
an’anaviy tarzda, SI tavsiyasi asosida yoki yuqori darajada avtomatlashtirilgan holda – qabul qilinganini 
ko‘rsatmaydi. Shu sababli SIning portfel sifati, defolt darajasi va bank kapitaliga ta’sirini oddiy korrelyatsiya 
orqali baholash metodologik jihatdan yetarli bo‘lmasligi mumkin. Bunday yondashuvda tanlov omilining ta’siri 
yuzaga kelishi ehtimoli mavjud, ya’ni kam tavakkalli mijozlarga SI orqali imtiyozli shartlar berilgan bo‘lishi 
mumkin. Natijada SIning haqiqiy samarasi nisbatan yuqori yoki past baholanishi ehtimoli yuzaga keladi.

Mavzuning dolzarbligi yana shu bilan kuchayadiki, Oʻzbekiston Respublikasi Prezidentining 2026-
yil 26-maydagi “Moliyaviy xizmatlar ommabopligini oshirish, kichik va oʻrta biznesni qoʻllab-quvvatlashni 
kengaytirishga doir navbatdagi chora-tadbirlar toʻgʻrisida”gi PQ-204-son1 qarori va Oʻzbekiston Respublikasi 
Prezidentining 2026-yil 13-martdagi “Qishloq xoʻjaligida zamonaviy texnologiyalarni joriy qilishga doir chora-
tadbirlar toʻgʻrisida”gi PQ-99-son2 qarorlari doirasida raqamli moliyaviy platforma va muqobil skoringni 
kengaytirmoqda, Oʻzbekiston Respublikasi Prezidentining 2026-yil 30-martdagi “Toshkent xalqaro moliya 

1	  Oʻzbekiston Respublikasi Prezidentining 2026-yil 26-maydagi “Moliyaviy xizmatlar ommabopligini oshirish, kichik va oʻrta biznesni qoʻllab-
quvvatlashni kengaytirishga doir navbatdagi chora-tadbirlar toʻgʻrisida”gi PQ-204-son qarori: https://lex.uz/ru/docs/-8238381 

2	  Oʻzbekiston Respublikasi Prezidentining 2026-yil 13-martdagi “Qishloq xoʻjaligida zamonaviy texnologiyalarni joriy qilishga doir chora-
tadbirlar toʻgʻrisida”gi PQ-99-son qaror: https://lex.uz/uz/docs/-8082759 

markazini tashkil etish toʻgʻrisida”gi PF-48-son3 Farmoni esa Toshkent xalqaro moliya markazini tashkil etib, 
moliyaviy texnologiyalarni sinovdan o‘tkazish muhitini yaratmoqda. Bunday institutsional kengayish sababiy 
ta’sirni aniq o‘lchash mexanizmlarini talab qiladi, chunki qarorlarni kengaytirishda texnik aniqlikning oshishini 
empirik jihatdan baholash muhim ahamiyat kasb etadi.

Tadqiqotning maqsadi – tizim uchun ahamiyatli bankda SI qo‘llab-quvvatlaydigan kredit qarorlarining 
moliyaviy samaradorligini aniqlash uchun kvazieksperimental baholash metodologiyasini ishlab chiqish 
hamda uni O‘zmilliybank misolida hisob-kitob tarzida sinovdan o‘tkazishdan iborat.

Tadqiqot vazifalari quyidagilardan iborat: birinchidan, SI qo‘llab-quvvatlaydigan kredit qarorlarini baholashning 
xalqaro amaliyotini tizimlashtirish; ikkinchidan, uch rejimli – an’anaviy, gibrid, yuqori avtomatlashtirilgan – 
taqqoslash sxemasini ishlab chiqish; uchinchidan, sababiy ta’sirni aniqlashning ekonometrik usullarini, ya’ni 
ehtimollik balli bo‘yicha moslashtirish va “farqlar farqi” usulini asoslash; to‘rtinchidan, O‘zmilliybankning amaldagi 
kredit portfeli negizida moliyaviy samarani hisoblash; beshinchidan, olingan natijalarni xalqaro tadqiqotlar bilan 
solishtirish.

Tadqiqot predmeti – tizim uchun ahamiyatli bankda SI qo‘llab-quvvatlaydigan kredit qarorlari bilan bog‘liq 
moliyaviy-iqtisodiy munosabatlar, tadqiqot obyekti esa O‘zmilliybank hamda taqqoslama guruh sifatida qolgan 
oltita tizim uchun ahamiyatli bankning kredit portfeli hisoblanadi.

Maqolaning tuzilishi quyidagicha: ikkinchi bo‘limda mavzuning o‘rganilganlik darajasi tahlil qilinadi; 
uchinchi bo‘limda tadqiqot metodologiyasi bayon etiladi; to‘rtinchi va beshinchi bo‘limlarda O‘zmilliybankning 
institutsional konteksti va uch rejimli pilot dizayni ko‘rib chiqiladi; oltinchi bo‘limda hisob-kitob natijalari taqdim 
etiladi; yettinchi bo‘limda natijalar xalqaro tajriba bilan qiyosiy muhokama qilinadi; sakkizinchi bo‘limda tadqiqot 
cheklovlari ko‘rsatiladi; yakuniy bo‘limda xulosa va amaliy tavsiyalar beriladi.

M A V Z U G A  O I D  A D A B I Y O T L A R  S H A R H I
Bank amaliyotida SIning kredit qarorlariga ta’sirini baholashga doir adabiyotlarni uch guruhga ajratish 

mumkin: xalqaro empirik (sababiy) tadqiqotlar, tartibga solish va moliyaviy barqarorlik bo‘yicha hujjatlar hamda 
milliy tadqiqotlar.

Moliyaviy barqarorlik bo‘yicha kengash (FSB) 2017-yildayoq SI va mashina o‘rganishining moliyaviy 
xizmatlarga ta’sirini tizimli ravishda baholab, model nazorat qilinuvchanligi, ma’lumotlar sifati va mas’uliyat 
masalalarini kun tartibiga qo‘ygan edi. 2024-yilgi hisobotda esa uchinchi tomonlarga bog‘liqlik, texnologik 
ta’minotchilar konsentratsiyasi va model risklari kabi tizimli omillar qo‘shimcha ravishda tahlil qilindi. 

Sababiy baholash an’anasida uchta tadqiqot alohida ahamiyatga ega. A. Fuster va hammualliflarning 
AQSh ipoteka kreditlash bozorida o‘tkazgan tadqiqoti texnologik kreditorlarning arizalarni ko‘rib chiqish 
muddatini taxminan 20,0 foizga qisqartirganini, bunda defolt darajasining sezilarli o‘sishi kuzatilmaganini 
ko‘rsatdi. L. Gambakorta va hammualliflarning Xitoy fintex kompaniyasi ma’lumotlari asosidagi tadqiqoti 
mashina o‘rganishi modellarining noan’anaviy ma’lumotlar asosida defoltni bashorat qilishda, ayniqsa, tashqi 
iqtisodiy o‘zgarishlar sharoitida an’anaviy usullarga nisbatan yuqori natijadorlik ko‘rsatganini aniqladi.

So‘nggi yillarda sababiy identifikatsiya metodologiyasi sezilarli rivojlandi. 2025-yilda AQSh Federal 
omonatlarni sug‘urtalash korporatsiyasi (FDIC) Moliyaviy tadqiqotlar markazi doirasida e’lon qilingan B. 
Chen tadqiqoti Xitoyning yirik davlat tijorat bankida 2015–2023-yillarda berilgan 4,5 milliondan ortiq kredit 
bo‘yicha “farqlar farqi” (difference-in-differences) usulini qo‘llab, hukumat siyosati mandatidan tashqi (ekzogen) 
omil sifatida foydalandi. Natijalarga ko‘ra, 2019-yilda joriy etilgan mashina o‘rganishi modeli yakka holda 
tasniflanmagan kredit reytinglari ulushini 1,6 foiz punktga, 2020-yilda katta ma’lumotlar majmuasi bilan 
birlashtirilgandan so‘ng esa jami 3,6 foiz punktga (nisbiy holda taxminan 40 foizga) qisqartirdi; kichik va o‘rta 
biznes (KO‘B) mijozlari uchun defolt darajasi ham sezilarli pasaydi. Ushbu tadqiqot SI va katta ma’lumotlar 
majmuasining birgalikdagi ta’siri alohida ta’sirlarga nisbatan yuqoriroq ekanini ko‘rsatib, ikki bosqichli joriy 
etishning sababiy ta’sirini aniqlash imkoniyatini amaliy jihatdan asoslab berdi. 

Milliy adabiyotlarda M.U. Isaeva (2025) O‘zbekiston bankining onlayn mikrokreditlash mahsuloti misolida 
kredit skoringining turli ma’lumot manbalarini qiyosiy tahlil qilib, xarakteristik egri chiziq ostidagi maydon 
(XEChM) ko‘rsatkichini kredit tarixi uchun 0,86, kartochka operatsiyalari uchun 0,76, telekommunikatsiya 
ma’lumotlari uchun esa 0,59–0,68 darajasida aniqladi. Tadqiqot natijalariga ko‘ra, ma’lumotlarni birlashtirish 
prognoz sifatida qo‘shimcha yaxshilanishni ta’minlamagan. Bu natija ma’lumotlar hajmining ortishi ularning 
qo‘shimcha prognoz qiymatiga avtomatik ravishda aylanishini anglatmasligini ko‘rsatadi. M.S. Abdurashidova 
va M.E. Balbaa O‘zbekistonda SIning mijozlarga xizmat ko‘rsatish, kredit skoringi va firibgarlikni aniqlash 
sohalaridagi rivojlanishini qayd etib, ma’lumotlar maxfiyligi, kadrlar salohiyati va tartibga solish bilan bog‘liq 

3	  Oʻzbekiston Respublikasi Prezidentining 2026-yil 30-martdagi “Toshkent xalqaro moliya markazini tashkil etish toʻgʻrisida”gi PF-48-son 
Farmoni: https://www.lex.uz/ru/docs/-8103316 

masalalarga alohida e’tibor qaratadi. K.X. Abdurahmonov, A.Yu. Mag‘rupov va N.K. Zokirova esa SIning 
iqtisodiy samarasi ma’lumotlar sifati, inson kapitali va qaror qabul qilish jarayonlarining tashkil etilishiga 
bog‘liqligini asoslaydi. 

Xalqaro tadqiqotlar SIning kredit qarorlari sifatiga ijobiy ta’sir ko‘rsatish salohiyatini asoslaydi. Shu bilan 
birga, ularning natijalari muayyan institutsional muhitga – AQSh ipoteka bozori, Xitoyning yirik banki va muayyan 
mijozlar segmentlariga – bog‘liq bo‘lganligi sababli, O‘zbekistonning tizim uchun ahamiyatli banklari sharoitida 
ularni alohida empirik baholash maqsadga muvofiq. Milliy tadqiqotlarda, jumladan, Isaeva (2025) tadqiqotida 
modelning prognoz sifati (XEChM) baholangan bo‘lsa-da, prognoz sifati bilan bankning moliyaviy natijalari – 
kutilayotgan yo‘qotishlar, risk qiymati va kapital yetarliligi – o‘rtasidagi sababiy bog‘liqlikni o‘rganish yo‘nalishini 
yanada rivojlantirish imkoniyati mavjud. Shu jihatdan, O‘zbekistonning tizim uchun ahamiyatli banki misolida 
SI qo‘llab-quvvatlaydigan kredit qarorlarining moliyaviy samarasini sababiy identifikatsiya usullari – ehtimollik 
balli bo‘yicha moslashtirish va “farqlar farqi” usuli orqali baholash mazkur tadqiqotning asosiy ilmiy yo‘nalishini 
tashkil etadi. 

T A D Q I Q O T  M E T O D O L O G I YA S I
Metodologiyada ilmiy dalillarning uch darajasi farqlanadi. Birinchi daraja – xalqaro va milliy tadqiqotlarning 

tasdiqlangan natijalari bo‘lib, ular oldingi bo‘limda ko‘rib chiqildi. Ikkinchi daraja – ochiq bank statistikasi 
bo‘lib, u ta’sirning miqyosi va moliyaviy ahamiyatini belgilash imkonini beradi, biroq muayyan modelning 
sababiy ta’sirini to‘liq aniqlash uchun qo‘shimcha empirik ma’lumotlarni talab qiladi. Uchinchi, yakuniy 
daraja esa arizalar, loyihalar, model versiyalari, tavsiyalar, qo‘lda o‘zgartirishlar va haqiqiy natijalar bo‘yicha 
anonimlashtirilgan ichki ma’lumotlarni talab qiladi. Mazkur tadqiqot ikkinchi darajada hisob-kitob tarzida 
sinovdan o‘tkaziladi va uchinchi darajaga o‘tish uchun tayyor metodologik shakl taklif etadi. 

Uch rejimli taqqoslash sxemasi. Qaror rejimi arizada SIning umumiy mavjudligi to‘g‘risidagi deklaratsiya 
bo‘yicha emas, balki qaror jurnali bo‘yicha belgilanadi: agar model yakuniy natijaga ta’sir ko‘rsatmagan bo‘lsa, 
kuzatuv an’anaviy rejimga kiritiladi; tavsiyalarning aksariyati rasmiy tasdiqlanib, qayta ko‘rib chiqish vakolati 
cheklangan holatlar esa yuqori avtomatlashtirish sifatida baholanadi.

1-jadval.
Sun’iy intellekt qo‘llab-quvvatlovidagi kredit qarorlarining uch rejimli taqqoslash sxemasi4

Rejim Ta’rif Inson ishtiroki Tipik misol
An’anaviy SI qarorga ta’sir qilmaydi To‘liq, mustaqil tahlil Qo‘lda kredit tahlili

Gibrid (SI + inson) SI tavsiya beradi, yakuniy 
qarorni mutaxassis tasdiqlaydi

Mazmunli, asoslantirilgan 
o‘zgartirish huquqi bilan

Skoring + kredit eksperti 
ko‘rib chiquvi

Yuqori avtomatlashtirilgan
Standart, qaytariladigan va 

limitlangan amallar avtomatik 
bajariladi

Faqat istisno va shikoyatlar 
bo‘yicha

Kichik summali standart 
kredit

Noyob korporativ va investitsiya loyihalari har doim kredit yoki investitsiya qo‘mitasi vakolatida qoladi – 
to‘liq avtonom tasdiqlash bazaviy ssenariy sifatida qabul qilinmaydi. 

Ehtimollik balli bo‘yicha moslashtirish. Tanlov omilining ta’sirini kamaytirish uchun, avvalo, Rosenbaum 
va Rubin (1983) asosida ishlab chiqilgan ehtimollik balli (propensity score) usuli qo‘llaniladi: har bir ariza 
mahsulot, tarmoq, hudud, tashkiliy-huquqiy shakl, biznes hajmi, valyuta, muddat, ta’minot, kredit tarixi mavjudligi 
va boshlang‘ich reyting bo‘yicha ehtimollik balliga ega bo‘ladi.

Bu yerda T – ariza gibrid yoki yuqori avtomatlashtirilgan rejimda ko‘rib chiqilganligini belgilovchi indikator, 
X – kuzatiladigan tavsiflar vektori. O‘xshash ehtimollik balliga ega, lekin turli rejimda ko‘rib chiqilgan arizalar 
juftliklarga birlashtiriladi, bu esa ikki guruh o‘rtasidagi boshlang‘ich tavsiflar farqini sezilarli darajada kamaytiradi. 

“Farqlar farqi” usuli. Moslashtirilgan namuna asosida sababiy ta’sir Callaway va Sant’Anna (2021) 
yondashuviga mos “farqlar farqi” (difference-in-differences) regressiyasi orqali baholanadi.

Bu yerda Y – natija ko‘rsatkichi (defolt ehtimoli, arizani ko‘rib chiqish muddati, kutilayotgan yo‘qotishlar 
va hokazo); AI – qaror rejimi; M – bankning SI qo‘llash institutsional yetuklik indeksi (ma’lumotlar sifati, 

4	  Manba: muallif ishlanmasi

mustaqil validatsiya, inson nazorati va moliyaviy monitoring mavjudligi bo‘yicha hisoblanadigan kompozit 
ko‘rsatkich); X – nazorat o‘zgaruvchilari vektori; μ_b va τ_p – mos ravishda bank va mahsulot bo‘yicha 
fiksirlangan effektlar; ε – tasodifiy xatolik. AI va M o‘rtasidagi o‘zaro ta’sir hadi SIning moliyaviy samarasi faqat 
algoritm mavjudligiga emas, balki institutsional yetuklik – mustaqil validatsiya, sifatli ma’lumotlar va mazmunli 
inson nazoratiga ham bog‘liqligini tekshirish imkonini beradi. Bunda modelning iqtisodiy samaradorligini 
baholashda statistik natijalar bilan bir qatorda mustaqil validatsiya natijalarini ham hisobga olish nazarda 
tutiladi. 

2-jadval
Natija ko‘rsatkichlari tizimi5

Yo‘nalish Ko‘rsatkich O‘lchov birligi Manba

Operatsion Qaror muddati va xarajati Soat/kun; ming so‘m/ariza Jarayon jurnali

Kredit sifati Defolt ehtimoli, haqiqiy defolt Foiz; 6/12/24 oylik hodisa To‘lov tarixi

Portfel
Muammoli kreditlar ulushi, 

kutilayotgan kredit yo‘qotishlari, 
risk qiymati

Portfel foizi va so‘m Moliyaviy hisobot

Daromadlilik Sof foiz marjasi, risk bo‘yicha 
tuzatilgan daromadlilik Foiz punkti Moliyaviy hisobot

Inson nazorati Qo‘lda o‘zgartirish va 
shikoyatlar

Tavsiyalar foizi; 1000 qarorga 
nisbatan Qaror va murojaat jurnali

Adolatlilik Hudud, tarmoq, biznes hajmi 
bo‘yicha farqlar Foiz punkti farqi Taqqoslama tahlil

Robustlik tekshiruvlari. Natijalarning barqarorligi quyidagi usullar bilan tekshiriladi: defolt gorizontini 6, 
12 va 24 oyga o‘zgartirish; defoltning muqobil ta’riflaridan foydalanish; moslashtirishdan oldingi va keyingi 
modellarni solishtirish; turli taqqoslama guruhlarni qo‘llash; shartli ta’sir sanasidan foydalanish; pandemiya 
va restrukturizatsiya davrlarini alohida hisobga olish; bank, mahsulot, tarmoq va vaqt bo‘yicha fiksirlangan 
effektlardan foydalanish. Banklar soni nisbatan cheklanganligi sababli klasterlangan xatolar va permutatsiya 
(permutation) tekshiruvlari qo‘llaniladi. Taqqoslama guruh hajm, mulkchilik shakli, portfel tarkibi, valyuta va 
kuzatuvdan oldingi dinamika bo‘yicha belgilanadi; guruhlarni tanlashda kuzatuvdan keyingi dinamikaning 
taqqoslash natijalariga ta’sirini cheklash tamoyiliga rioya qilinadi. 

T A H L I L  V A  N A T I J A L A R
O‘zmilliybank va tizim uchun ahamiyatli banklarning institutsional-moliyaviy konteksti. 

O‘zbekiston Markaziy banki 2026-yil uchun yettita tijorat bankini tizim uchun ahamiyatli deb e’lon qildi: 
O‘zmilliybank, “Agrobank”, “O‘zsanoatqurilishbank”, “Asakabank”, “Xalq banki”, “Ipoteka-bank” va 
“Kapitalbank”. Ushbu banklar 2026-yil 1-yanvar holatiga bank tizimi aktivlarining 62,4 foizini (577,030 trln 
so‘m) va kredit portfelining 65,9 foizini (398,240 trln so‘m) tashkil etdi. Ularning umumiy kapitali 79,230 trln 
so‘m, muammoli kreditlari esa 12,140 trln so‘mni tashkil etib, o‘rtacha tortilgan muammoli kreditlar ulushi 
3,05 foizga teng bo‘ldi. Mazkur ko‘rsatkich qolgan banklardagi 2,87 foizga nisbatan yuqoriroq bo‘lib, yirik 
banklar guruhida model xatolarining moliyaviy ta’sirini alohida hisobga olish muhimligini ko‘rsatadi.

O‘zmilliybank 144,745 trln so‘mlik aktivlarga, 105,382 trln so‘mlik kredit portfeliga va 19,969 trln so‘mlik 
kapitalga ega bo‘lib, muammoli kreditlar ulushi 2,84 foizni, bankning mamlakat umumiy kreditlaridagi ulushi 
esa 17,4 foizni tashkil etdi. Kreditlarning kapitalga nisbati 5,28 barobarni tashkil etdi. 2019-yil 1-yanvardan 
buyon bankning mutlaq kredit portfeli ikki barobardan ortiq o‘sgan bo‘lsa-da, uning bank tizimidagi ulushi 
27,8 foizdan 17,4 foizgacha pasaydi, kreditlarning kapitalga nisbati esa 8,14 barobardan 5,28 barobargacha 
qisqardi. Bu bank tizimining kengayishi va kapital bazasining mustahkamlanishini ko‘rsatadi. Shu bilan birga, 
O‘zmilliybankning tizimiy ahamiyati saqlanib qolmoqda va yirik kredit portfeli sharoitida model xatolarining 
moliyaviy ta’sirini hisobga olish muhim ahamiyat kasb etadi.

5	  Manba: muallif ishlanmasi

3-jadval
O‘zmilliybank va tizim uchun ahamiyatli banklarning asosiy moliyaviy 

ko‘rsatkichlari va SI texnologiyalarini tatbiq etish yo‘nalishlari6

Bank Aktivlar, 
mlrd so‘m

Kreditlar, 
mlrd so‘m

Kapital, 
mlrd so‘m

Muammoli 
kreditlar 
ulushi, %

Tavsiya etilgan tatbiq 
yo‘nalishi

O‘zmilliybank 144 745 105 382 19 969 2,84
Kompleks pilot: KO‘B, korporativ, 

eksport va investitsiya 
moliyalashtirishi

“Agrobank” 103 597 81 108 13 774 3,33 Agrar kreditlash va kichik biznes

“O‘zsanoatqurilishbank” 102 439 64 936 11 875 2,53 Korporativ va sanoat kreditlashi

“Asakabank” 61 845 41 464 8 237 3,62 Korporativ va tarmoq loyihalari

“Xalq banki” 52 119 33 600 10 623 3,07 Ommaviy chakana yechimlar va 
kichik biznes

“Ipoteka-bank” 54 728 35 443 7 735 3,55 Ipoteka va chakana kreditlash

“Kapitalbank” 57 557 36 307 7 017 2,81 Raqamli chakana kreditlash va 
kichik biznes

Jami 7 bank 577 030 398 240 79 230 3,05 Tizimli o‘tkaziluvchanlikni 
tekshirish

Guruhning tarkibiy tahlili boshlang‘ich risk darajasining banklar kesimida farqlanishini ko‘rsatadi: muammoli 
kreditlar ulushi 2,53 foizdan 3,62 foizgacha o‘zgaradi. Shu sababli yagona samara koeffitsiyentini banklar 
o‘rtasida bevosita qo‘llashdan oldin banklarning o‘ziga xos xususiyatlarini hisobga olish maqsadga muvofiq. 
O‘zmilliybankdan kompleks pilot uchun, qolgan olti bankdan esa eng reprezentativ mahsulotlar bo‘yicha 
o‘tkaziluvchanlikni tekshirish uchun foydalanish maqsadga muvofiq.

Bank tizimi kredit portfelining o‘sish dinamikasi

1-rasm. O‘zbekiston bank tizimi kredit portfelining 2019–2026-yillardagi o‘sish dinamikasi7

Bunday tezkor o‘sish sharoitida defolt ehtimolini baholashdagi kichik tizimli tafovut ham kutilayotgan 
kredit yo‘qotishlarining moliyaviy hajmiga sezilarli ta’sir ko‘rsatishi mumkin. Bu esa sababiy baholash 
metodologiyasining ahamiyatini yanada oshiradi.

Uch rejimli pilot tajriba dizayni. Pilot tajriba olti yo‘nalishni qamrab oladi: kichik va o‘rta biznesni kreditlash, 
korporativ kreditlash, eksport moliyalashtirishi, investitsiya loyihalari, alohida tarmoq portfeli va kredit risklarini 
erta ogohlantirish. Kredit yo‘nalishida kuzatuv birligi ariza yoki berilgan kredit, investitsiya yo‘nalishida – loyiha, 
erta ogohlantirishda esa mijoz yoki aktiv bo‘yicha risk-signali hisoblanadi.

Pilot uchun o‘zaro istisno etuvchi uchta taqqoslama guruh shakllantiriladi: nazorat guruhi SIsiz an’anaviy 
qarorlarni o‘z ichiga oladi; gibrid tajriba guruhi model tavsiyasini oladi, biroq yakuniy qarorni asoslantirilgan 
hujjat bilan o‘zgartirish huquqiga ega mutaxassis tasdiqlaydi; yuqori avtomatlashtirish guruhi esa faqat standart, 
qaytariladigan va limitlangan operatsiyalarni qamrab oladi – istisno holatlar va shikoyatlar inson tomonidan 

6	  Manba: muallif ishlanmasi
7	  Manba: Markaziy bank statistikasi asosida hisoblangan.

ko‘rib chiqiladi. Kreditlar bo‘yicha kuzatuv davri kamida o‘n ikki oylik kogorta shakllanishi va to‘lov xulq-atvorini 
baholash uchun kamida yana o‘n ikki oyni o‘z ichiga olishi kerak.

Samaradorlik mezonlari pilot boshlanishidan oldin belgilanadi. Texnik mezon xarakteristik egri chiziq 
ostidagi maydon, Jini indeksi, Brayer ko‘rsatkichi hamda erta signallarning aniqlik va to‘liqlik darajasini o‘z ichiga 
oladi. Moliyaviy mezon haqiqiy defolt, kutilayotgan kredit yo‘qotishlari, risk qiymati, sof foiz marjasi, risk bo‘yicha 
tuzatilgan daromadlilik va iqtisodiy kapitalni qamrab oladi. Operatsion mezon qaror muddati va bir arizaga to‘g‘ri 
keladigan xarajatni, mijoz mezoni esa asoslangan qo‘lda o‘zgartirishlar, shikoyatlar, muvaffaqiyatli murojaatlar 
va tushuntiriluvchanlikni o‘z ichiga oladi.

4-jadval
Kredit qarorlarining uch rejimi bo‘yicha pilot tajriba ko‘rsatkichlarining taqqoslama natijalari8

Ko‘rsatkich O‘lchov 
birligi

An’anaviy 
qaror

Gibrid 
qaror

Yuqori 
avtomatlashtirilgan

Faktik almashtirish 
sharti

Taqqoslama kogorta 
hajmi ariza 10 000 10 000 10 000 Moslashtirishdan keyingi 

haqiqiy son
O‘rtacha qaror 

muddati ish kuni 5,0 2,5 0,8 Jarayon jurnali bo‘yicha

Bir arizaga xarajat indeks, 
nazorat = 100 100 78 60 Mehnat va to‘g‘ridan-

to‘g‘ri xarajatlar bo‘yicha

Ma’qullash ulushi foiz 45,0 46,0 46,5 Ariza tarkibi 
tekislangandan so‘ng

12 oylik haqiqiy defolt foiz 3,1 2,8 3,0 Yakunlangan kogorta 
bo‘yicha

100 birlikka 
kutilayotgan yo‘qotish birlik 1,40 1,26 1,35 Defoltdagi yo‘qotish 

ulushi 45% bo‘lganda
Qo‘lda qayta ko‘rib 

chiqish tavsiyalar foizi – 8,0 3,0 Asos va natija 
ko‘rsatilgan holda

Eslatma. Jadvaldagi ko‘rsatkichlar O‘zmilliybankning 2026-yil 1-yanvar holatidagi 105,382 trln so‘mlik kredit 
portfeli parametrlari asosida hisoblangan mualliflik ssenariy kalibrovkasidir. Ular bankning haqiqiy erishilgan 
natijalari emas, balki ichki anonimlashtirilgan ma’lumotlar olingandan so‘ng jadval tuzilishini o‘zgartirmagan 
holda haqiqiy qiymatlar bilan almashtiriladigan tekshiriluvchan shakl vazifasini o‘taydi.

X U L O S A  V A  T A K L I F L A R
Tadqiqot natijasida tizim uchun ahamiyatli bankda SI qo‘llab-quvvatlaydigan kredit qarorlarining moliyaviy 

samaradorligini baholashning kvazieksperimental metodologiyasi ishlab chiqildi. Metodologiya uch rejimli 
taqqoslash sxemasini, ehtimollik balli bo‘yicha moslashtirishni, “farqlar farqi” regressiyasini va SI qo‘llashning 
institutsional yetukligi bilan o‘zaro ta’sirini o‘z ichiga oladi. O‘zmilliybank misolidagi hisob-kitoblar shuni 
ko‘rsatadiki, pilot portfelning 10,0 foizini qamrab olgan va defolt ehtimolini 0,3 foiz punktga shartli ravishda 
pasaytiradigan bazaviy ssenariy 18,55 mlrd so‘mlik (kapitalning 0,093 foizi) yalpi moliyaviy samara beradi.

Amaliy tavsiyalar:
1. Markaziy bank va O‘zmilliybank hamkorligida SI qarorlari jurnalini yuritish tartibini joriy etish maqsadga 

muvofiq: har bir ariza bo‘yicha qaror rejimi (an’anaviy, gibrid, avtomatlashtirilgan), model versiyasi va qabul 
qilish sanasi qayd etilishi sababiy baholashning axborot bazasini shakllantirish imkonini beradi.

2. Pilot uchun moslashtirilgan uchta taqqoslama guruh oldindan belgilanishi, har bir guruh uchun kamida 
o‘n ikki oylik kuzatuv davri ta’minlanishi maqsadga muvofiq.

3. Kengaytirish to‘g‘risidagi qarorni statistik ahamiyatlilik, mustaqil validatsiya xulosasi va mijoz guruhlari 
bo‘yicha adolatlilik tekshiruvi natijalarini kompleks hisobga olgan holda qabul qilish maqsadga muvofiq.

4. Taklif etilgan metodologiyani boshqa oltita tizim uchun ahamiyatli bankka qo‘llashdan oldin har bir bank 
uchun alohida qayta kalibrovka qilish maqsadga muvofiq, chunki muammoli kreditlar ulushi va portfel tarkibi 
banklar kesimida sezilarli farq qiladi.

5. Markaziy bank darajasida SI qarorlarining standartlashtirilgan minimal ma’lumotlar to‘plami (rejim, 
model versiyasi, qo‘lda o‘zgartirish, faktik natija) bo‘yicha uslubiy ko‘rsatma ishlab chiqish tavsiya etiladi.

Keyingi tadqiqotlar yo‘nalishi sifatida ichki anonimlashtirilgan ma’lumotlar asosida to‘liq sababiy baholashni 
o‘tkazish, shuningdek, taklif etilgan metodologiyani boshqa oltita tizim uchun ahamiyatli bank misolida sinovdan 
o‘tkazish maqsadga muvofiq.

8	  Manba: muallif ishlanmasi

